
ЎЗБЕКИСТоН Республикаси СУДЬЯЛАР ОЛИЙ КЕНГАШИ ҲУЗУРИДАГИ СУДЬЯЛАР ОЛИЙ МАКТАБИ
Иқтисодий ҳуқуқ кафедраси мудири, ю.ф.н.
ХОЛБАЕВ  СОБИР  БОРАТОВИЧ

ЎҚУВ ПРЕДМЕТИ: ИҚТИСОДИЙ СУДЛАРДА МОДДИЙ ҲУҚУҚ НОРМАЛАРНИ ҚЎЛЛАШ АСОСЛАРИ
Мавзу: Иқтисодий судларда мулк ҳуқуқи ва бошқа ашёвий ҳуқуқларни ҳимоя қилиш билан боғлиқ қонун ҳужжатларини қўллаш масалалари.
Мавзу: Иқтисодий судларда мулк ҳуқуқи ва бошқа ашёвий ҳуқуқларни ҳимоя қилиш билан боғлиқ қонун ҳужжатларини қўллаш масалалари.
Мавзу режаси
1. Мулк ҳуқуқи тушунчаси ва унинг шакллари. Мулк ҳуқуқининг бошқа ашёвий ҳуқуқлардан фарқи.
2. Мулк ҳуқуқининг вужудга келиш асослари. Мулкдорлар ҳуқуқларининг кафолатлари.

3. Мулк ҳуқуқининг бекор бўлиши ва ҳимоя қилинишига оид умумий қоидалар.

1. Мулк ҳуқуқи тушунчаси ва унинг шакллари. Мулк ҳуқуқининг бошқа ашёвий ҳуқуқлардан фарқи.
1. Мулк ҳуқуқи - шахснинг ўзига қарашли мол-мулкка ўз хоҳиши билан ва ўз манфаатларини кўзлаб эгалик қилиш, ундан фойдаланиш ва уни тасарруф этиш, шунингдек ўзининг мулк ҳуқуқини, ким томонидан бўлмасин, ҳар қандай бузишни бартараф этишни талаб қилиш ҳуқуқидан иборатдир. 
2. Конституциянинг 53-моддасида белгиланишича, бозор муносабатларини ривожлантиришга қаратилган Ўзбекистон иқтисодиётининг негизини хилма-хил шакллардаги мулк ташкил этади. Хусусий мулк бошқа мулк шакллари каби дахлсиз ва давлат ҳимоясидадир. 

3. Мулк ҳуқуқининг субъектлари қуйидагилардир: 
1. Фуқаролар;

2. Юридик шахслар;

3. Давлат. 
4. Мулк ҳуқуқининг объектлари- ер, ер ости бойликлари, сувлар, ҳаво бўшлиғи, ўсимлик ва ҳайвонот дунёси ҳамда бошқа табиий ресурслар, корхоналар, ашёлар, шу жумладан бинолар, квартиралар, иншоотлар, асбоб-ускуналар, хом ашё ва маҳсулот, пул, қимматли қоғозлар ва бошқа мол-мулк, шунингдек интеллектуал мулк объектлари мулк бўлиши мумкин. 
5. Ўзбекистонда мулкнинг шакллари қуйидагича: 
1. Оммавий мулк;

2. Хусусий мулк. 

6. Республика мулки ва маъмурий-ҳудудий тузилмалар мулкидан (муниципал мулк) иборат бўлган давлат мулки оммавий мулкдир.

7. Маҳаллий бюджет ҳисобидан вужудга келтирилган ҳамда сотиб олинган, шунингдек давлат мулкидан ўтказилган ва маҳаллий аҳамиятга молик бўлган мол-мулк вилоят, туман, шаҳар ёки бошқа маъмурий-ҳудудий тузилма мулкининг объектидир. Давлатни мутлақ мулки объектлари коммунал мулк ҳисобланмайди.

8.  Қонуннинг 23-моддасига кўра, тегишли маъмурий-ҳудудий тузилманинг аҳолиси коммунал мулкнинг субъектидир. Мулкий ҳуқуқни рўёбга чиқаришни Ўзбекистон Республикасидаги халқ депутатлари маҳаллий Кенгашлари (ФКнинг 215-моддасида “агар қонун ҳужжатларида бошқача тартиб назарда тутилган бўлмаса, давлат ҳокимияти маҳаллий органлари ёки улар вакил қилган органлар” дейилган) амалга оширадилар. 

9.  Қуйидагилар ашёвий ҳуқуқлар ҳисобланади: 
1. Хўжалик юритиш ҳуқуқи ва оператив бошқариш ҳуқуқи;

2. Мерос қилиб қолдириладиган ер участкасига умрбод эгалик қилиш ҳуқуқи;

3. Ер участкасига доимий эгалик қилиш ва ундан фойдаланиш ҳуқуқи;

4. Сервитутлар. 
10.  Ўзбекистон Республикасининг “Ер участкаларини ажратиш ва улардан фойдаланиш, шунингдек ерларни ҳисобга олиш ва давлат ер кадастрини юритиш тизими такомиллаштирилиши муносабати билан Ўзбекистон Республикасининг айрим қонун ҳужжатларига ўзгартиш ва қўшимчалар киритиш тўғрисида” 2021 йил 16 августдаги Қонуни билан Ер кодексига жиддий ўзгаришлар киритилди. 
11. Ўз.Р. ФКнинг 232-моддасида кўрсатилишича, гарчи мулкдор бўлмаса ҳам, лекин мол-мулкка мерос қилиб қолдириладиган умрбод эгалик, хўжалик юритиш, оператив бошқариш ҳуқуқи асосида ёки қонун ёхуд шартномада назарда тутилган бошқа асосга кўра эгалик қилаётган шахс ҳам ушбу Кодекснинг 228-231-моддаларида назарда тутилган ҳуқуқларга эга бўлади. Яъни қонун ёки шартнома асосида мол-мулкни эгаллаб келаётган шахс ушбу мол-мулкка зарар келтирилганда у зарарни қоплашни айбдор шахсдан, ҳатто мулкдордан ҳам, талаб қилишга ҳақли. Масалан, ижарага олинган ёки ишончнома асосида машинани бошқариб (эгаллаб) турган шахс.
12.  Ўзбекистон Республикаси Президентининг “Кўчмас мулкка бўлган ҳуқуқларни давлат рўйхатидан ўтказиш тизимини янада такомиллаштириш чора-тадбирлари тўғрисида” 2019 йил 5 апрелдаги ПҚ-4270-сон Қарори билан «ягона дарча» тамойили асосида Кўчмас мулк объектларига бўлган ҳуқуқларнинг давлат реестридан кўчирма бериш тартиби жорий этилди. 
2019 йил 1 сентябрдан бошлаб нотариал ҳаракатлар асосида вужудга келадиган кўчмас мулкка нисбатан мулк ҳуқуқи ва бошқа ашёвий ҳуқуқлар ҳақидаги маълумотлар Реестрга фақат давлат нотариал идорасининг талабномасига асосан электрон шаклдаги кадастр паспорти тайёрланганидан кейин нотариуслар томонидан ахборот-коммуникация технологияларидан фойдаланган ҳолда ҳуқуқ эгасини ўзгартириш шаклида киритилади ва бир вақтнинг ўзида Реестрдан кўчирма берилади.

2020 йил 1 январдан бошлаб кўчмас мулкнинг янги эгалари тўғрисидаги маълумотлар уларга бўлган ҳуқуқлар давлат рўйхатидан ўтказилганидан кейин тегишлича давлат нотариал идоралари ва давлат рўйхатидан ўтказишни амалга оширувчи органлар томонидан коммунал хизматларнинг ахборот тизимларига автоматик тарзда юборилади. Бунда коммунал хизматлар кўчмас мулкнинг янги эгаларидан кўчмас мулкка бўлган ҳуқуқни тасдиқловчи ҳужжатларни талаб қилишга ҳақли эмас.

13. Ўзбекистон Республикаси Вазирлар Маҳкамасининг “Кўчмас мулк объекти кадастр паспортининг янги намунасини босқичма-босқич жорий этиш чора-тадбирлари тўғрисида” 2019 йил 12 декабрдаги 987-сон қарори билан Ўзбекистон Республикаси Ер ресурслари, геодезия, картография ва давлат кадастри давлат қўмитасининг пластик шаклда тайёрланадиган кўчмас мулк объекти кадастр паспортининг янги намунасини Андижон, Наманган ва Фарғона вилоятлари, шунингдек, Тошкент шаҳрида — 2020 йил 1 мартдан бошлаб, Қорақалпоғистон Республикаси ва бошқа вилоятларда эса — 2020 — 2022 йилларда босқичма-босқич жорий этиш тўғрисидаги таклифи маъқулланди.
2. Мулк ҳуқуқининг вужудга келиш асослари. Мулкдорлар ҳуқуқларининг кафолатлари.
14.  Мулк ҳуқуқининг вужудга келиш асослари қуйидагича: 
1. Меҳнат фаолияти;

2. Тадбиркорлик ва бошқа хўжалик фаолияти;

3. Давлат мулкини хусусийлаштириш;

4. Мерос қилиб олиш;

5. Эгалик қилиш ҳуқуқини вужудга келтирувчи муддат;

6. Қонунда назарда тутилган ўзга ҳолларда. 

15.  Ўз.Р. Олий (хўжалик) суди Пленумининг «Мулк ҳуқуқини тан олишга оид ишларни кўришда иқтисодий судлар томонидан қонун ҳужжатлари қўлланилишининг айрим масалалари тўғрисида» 2010 йил 19 ноябрдаги 220-сонли қарорини 6-банди мазмунида мулк ҳуқуқини тан олиш ва юридик аҳамиятга эга бўлган фактларни аниқлаш тўғрисидаги ишлар бир-биридан процессуал жиҳатдан қуйидагича фарқ қилиши кўрсатилган:
Мулк ҳуқуқини тан олиш тўғрисидаги ишларда:

1. Низо мавжуд бўлади;

2. Даъво тартибида кўрилади;

3. Ишда даъвогар ва жавобгар, шунингдек лозим бўлганда учинчи шахслар ҳам иштирок этади.

Юридик аҳамиятга эга бўлган фактларни аниқлаш тўғрисидаги ишларда:

1. Низо мавжуд бўлмайди;

2. Алоҳида ишлар тоифасида кўрилади;

3. Ишда аризачи, шунингдек лозим бўлганда манфаатдор шахслар (масалан рўйхатга олувчи орган) ҳам иштирок этади, аммо ишда жавобгар бўлмайди. 
16.  ИПК 24-бобининг 205-моддасида суд томонидан кўриб чиқиладиган, юридик аҳамиятга эга бўлган фактларни аниқлаш тўғрисидаги ишларнинг рўйхати берилган. Уни мазмунига кўра, юридик фактлар деганда юридик шахсларнинг ва якка тартибдаги тадбиркорларнинг иқтисодиёт соҳасидаги ҳуқуқларининг юзага келиши, ўзгартирилиши ёки бекор бўлиши учун аҳамиятга эга бўлган фактлар тушунилади. Бундай фактлардан биттаси юридик шахснинг ёки якка тартибдаги тадбиркорнинг кўчмас мулкка ўз хусусий мулки сифатида эгалик қилиши ва ундан фойдаланиши фактидир.
17.  Ушбу қарорни 9-банди мазмунига кўра судга мулкдор бўлмаган, аммо мол-мулкдан хўжалик юритиш ёки оператив бошқариш ҳуқуқи асосида фойдаланаётган шахс ушбу мол-мулкка мулк ҳуқуқини тан олиш ҳақида эмас, балки унга хўжалик юритиш ёки оператив бошқариш ҳуқуқини тан олиш тўғрисида мурожаат қилса, суд даъво аризасини қайтаришга ёки уни қабул қилишни рад этишга ҳақли эмас, у низони мазмунан кўриб чиқиши шарт.
18.  Ушбу қарорни 13-бандига кўра, даъвогарда мулк ҳуқуқини тасдиқловчи ҳужжатларни бошқача тарзда олишнинг имконияти бўлмаса ва уни тан олиш учун далиллар етарли бўлсагина, мулк ҳуқуқини тан олиш тўғрисидаги даъво талаби қаноатлантирилиши мумкин. Агар мулк ҳуқуқини тасдиқловчи ҳужжатлар мавжуд бўлса ёки мулк ҳуқуқини тасдиқлашнинг бошқа имконияти бўлса, бундай ҳолда даъво талабини қаноатлантириш рад қилинади. 
19.  Ўзбекистон Республикаси Олий суди Пленумининг 20.12.1991 йилдаги «Юридик аҳамиятга эга бўлган фактларни белгилаш ҳақидаги ишлар бўйича суд амалиёти тўғрисида»ги 5-сонли қарорини 18-бандида ёзилишича, ФПК 295-моддаси иккинчи қисмининг 8-бандига мувофиқ иморатга хусусий мулк ҳуқуқи асосида эгалик қилиш фактини аниқлаш ҳақидаги ишлар тегишли давлат органи бундай фактни аниқлашни рад қилган ва ҳуқуқ тўғрисида низо мавжуд бўлмасагина судга тааллуқлидир.

Бундай иш бўйича суд эгалик ҳуқуқини эмас, балки иморатни аризачига хусусий мулк ҳуқуқи асосида тегишли эканлиги фактини, аризачида ўз вақтида эгалик ҳуқуқи тўғрисидаги ҳужжат бўлганлиги, лекин улар йўқолган ва уларни тиклаш имкони бўлмаган ҳолларда аниқлайди.

Қонунда белгиланган тартибда иморатга эгалик ҳуқуқи рўйхатдан ўтказганлиги тўғрисида маълумот бўлмаса, қурилган иморатга эгалик ҳуқуқи ҳақидаги масала суд томонидан даъво иши юритиш тартибида ҳал қилинади.

Фойдаланишга қабул қилинмаган ёки бошқа шахс номига рўйхатга олинган ёхуд қонун талаб қиладиган шакл бўйича расмийлаштирилмаган битим асосида қўлга киритилган қурилмага эгалик ҳуқуқини белгилаш ҳақидаги ариза ҳам суд томонидан даъво иши юритиш тартибида кўрилиши лозим.
20.   ФКнинг 187-моддасига кўра, мулкдор бўлмаган, лекин кўчмас мол-мулкка 15 йил давомида ёки бошқа мол-мулкка 5 йил давомида ўзиники каби ҳалол, ошкора ва узлуксиз эгалик қилган шахс бу мулкка мулк ҳуқуқини олади. 

21.   Ўз.Р. Олий (хўжалик) суди Пленумининг «Мулк ҳуқуқини тан олишга оид ишларни кўришда иқтисодий судлар томонидан қонун ҳужжатлари қўлланилишининг айрим масалалари тўғрисида» 2010 йил 19 ноябрдаги 220-сонли қарорининг 11-банди мазмунидан англашилишича, ФК 187-моддасининг биринчи қисмидаги муддатнинг ўтиши сабабли мулкка эгалик қилиб турган шахс мулк (эгалик) ҳуқуқини тан олиш тўғрисида даъво аризаси билан судга мурожаат қилса, аввалги мулкдор иш бўйича жавобгар сифатида жалб этилади. Агар аввалги мулкдор мавжуд бўлмаса ёки у мулкка амалда эгалик қилган шахсга номаълум бўлса, бу шахс мулк ҳуқуқини тан олиш тўғрисидаги даъво аризаси билан эмас, балки эгалик қилиш ҳуқуқини вужудга келтирувчи муддат давомида мулкдан ўзиники каби ҳалол, ошкора ва узлуксиз эгалик қилганлиги фактини аниқлаш тўғрисидаги ариза билан судга мурожаат қилишга ҳақлидир. Бу ҳолатда мулкка бўлган ҳуқуқни давлат рўйхатидан ўтказувчи тегишли орган ишга манфаатдор шахс сифатида жалб қилинади.

22.  Ушбу қарорни 12-бандига кўра ўзбошимчалик билан қурилган бино ва иншоотларга мулк ҳуқуқини тан олиш ҳақидаги талаб низоли бўлганлиги сабабли, у юридик аҳамиятга эга бўлган фактларни аниқлаш тўғрисидаги аризаларни кўриш учун белгиланган тартибда эмас, балки даъво тартибида, ФКнинг 212-моддаси қоидаларига қатъий риоя этилган ҳолда кўриб чиқилиши керак. 
23.  Хусусий мулк бўлган мол-мулкнинг миқдори ва қиймати чекланмайди. “Хусусий мулкни ҳимоя қилиш ва мулкдорлар ҳуқуқларининг кафолатлари тўғрисида” 2012 йил 24 сентябрдаги Қонунининг 5-моддасига кўра, хусусий мулк ҳуқуқи муддатсиздир. Мулкдорга мол-мулкка эгалик қилиш, ундан фойдаланиш ва уни тасарруф этиш муддати белгиланишига йўл қўйилмайди.  

24.  Фуқаролар, хўжалик ширкатлари ва жамиятлари, кооперативлар, жамоат бирлашмалари, ижтимоий фондлар ва давлатга қарашли бўлмаган бошқа юридик шахслар хусусий мулк ҳуқуқининг субъектлари ҳисобланадилар.

25.  Қонуннинг 7-моддасига кўра мулкдорнинг давлат органлари билан ўзаро муносабатларида мулкдор ҳуқуқларининг устуворлиги принципи амал қилади, унга мувофиқ қонунчиликдаги хусусий мулк ҳуқуқини амалга ошириш билан боғлиқ ҳолда юзага келадиган барча бартараф этиб бўлмайдиган зиддиятлар ва ноаниқликлар мулкдорнинг фойдасига талқин этилади. 
26.  Қонуннинг 23-моддасига кўра, хусусий мулк муносабатларини тартибга солувчи қонунчилик ҳужжати мулкдорнинг ҳуқуқий ҳолатини ёмонлаштирган ёки мулкдорга қўшимча мажбуриятлар юклаган тақдирда, орқага қайтиш кучига эга эмас. 
27.   Қонуннинг 16-моддасига кўра мулкдорнинг мажбуриятлари бўйича ундирув мол-мулкка қаратилган тақдирда, унинг олиб қўйилишига фақат қонунда назарда тутилган ҳолларда ва тартибда йўл қўйилади.

3. Мулк ҳуқуқининг бекор бўлиши ва ҳимоя қилинишига оид умумий қоидалар.

28.  Амалдаги қонун ҳужжатларига кўра, мулкдор нафақат бузилган ҳуқуқини, балки бузилиши мумкин бўлган ҳуқуқини ҳам ҳимоя қилишга ҳақли. Жумладан, ФК 11-моддаси биринчи қисмининг 3-хатбошида фуқаролик ҳуқуқларини ҳимоя қилиш усулларидан бири сифатида “ҳуқуқ бузилишидан олдинги ҳолатни тиклаш ва ҳуқуқни бузадиган ёки унинг бузилиши хавфини туғдирадиган ҳаракатларнинг олдини олиш” кўрсатилган. 
29. Мулк ҳуқуқини ва бошқа ашёвий ҳуқуқларни ҳимоя қилишда виндикацион ёки негатор даъво билдирилиши мумкин. ФКнинг 228-моддасига кўра мулкдор ўз мол-мулкини бошқа шахснинг қонунсиз эгалигидан талаб қилиб олишга ҳақли (виндикация). 
     ФКнинг 231-моддасига кўра мулкдор ўз ҳуқуқларининг ҳар қандай бузилишини, гарчи бу бузиш эгалик қилишдан маҳрум этиш билан боғлиқ бўлмаса ҳам, бартараф этишни талаб қилиши мумкин (негатор даъво). 

30.   ФКнинг 113, 114-моддаларида битимларнинг ҳақиқий эмаслиги асослари ва оқибатлари тўғрисидаги умумий қоидалар берилган. Агар мулкдор ушбу моддаларга ҳавола қилган ҳолда судга даъво аризаси билан мурожаат қилиб, мол-мулкни бошқа шахсга бериш ҳуқуқига эга бўлмаган шахс билан уни эгалловчи шахс ўртасидаги битимни ҳақиқий эмас деб топишни ва ўз мол-мулкини талаб қилиб олишни сўраган бўлса, даъво талаби рад қилинади. Чунки мулкдор билан мол-мулкни 3-шахсга бериб юборган шахс ўртасидаги шартнома қонуний кучда бўлади ва у қонуний тузилган бўлади. Агар мулкдор ФКнинг 229-моддаси бўйича  мол-мулкни бошқа шахснинг қонунсиз эгалигидан талаб қилиб олишни сўраган бўлса, у ҳолда юқоридаги шартлар мавжуд бўлган тақдирда даъво талаби қаноатлантирилиши керак.
31.  Мулкдорнинг мол-мулкни бошқа шахс (инсофли эгалловчи)нинг қонунсиз эгалигидан талаб қилиб олиш ҳақидаги талаби суд томонидан рад қилинган тақдирда у мол-мулкни бошқа шахсга бериб юборган шахсдан зарарни ундиришга ҳақли.
32.   Уй-жой кодексининг 27-моддасига кўра ер участкалари давлат ёки жамият эҳтиёжлари учун олиб қўйилиши муносабати билан фуқаролар мулкида бўлган уйлар (квартиралар) бузилган тақдирда, мулкдорларга уларнинг танлови бўйича ва тарафлар келишувига кўра, уй-жой майдонининг ижтимоий нормасидан кам бўлмаган саҳндаги, барча қулайликлари бўлган, аввалгисига тенг қимматли бошқа турар жой мулк қилиб берилади ҳамда дов-дарахтларнинг бозор қиймати тўланади ёхуд бузилаётган уй (квартира), бошқа иморатлар, иншоотлар ва дов-дарахтларнинг бозор қиймати, шунингдек ер участкасига бўлган ҳуқуқнинг бозор қиймати тўлиқ ҳажмда тўланади.  Бузилаётган уйнинг (квартиранинг) ёки ер участкасига бўлган ҳуқуқнинг бозор қиймати берилаётган уй-жойнинг ёки ер участкасига бўлган ҳуқуқнинг бозор қийматидан ортиқ бўлган тақдирда, бу фарқ мулкдорга компенсация қилиниши лозим, берилаётган уй-жойнинг ёки ер участкасига бўлган ҳуқуқнинг бозор қиймати бузилаётган уйнинг (квартиранинг) ёки ер участкасига бўлган ҳуқуқнинг бозор қийматидан ортиқ бўлган тақдирда эса, бу фарқ уй-жой берилган ёки ер участкасига бўлган ҳуқуқ берилган пайтдан эътиборан 5 йил ичида мулкдор томонидан компенсация қилиниши лозим. 
33.  Ўзбекистон Республикаси Президентининг “Ўзбекистон Республикасида инвестиция муҳитини тубдан яхшилаш чора-тадбирлари тўғрисида” 2018 йил 1 августдаги ПФ-5495-сон Фармонини 2-бандида белгиландики, давлат ва жамоат эҳтиёжлари учун ер участкаларини олиб қўйиш тўғрисида қарор қабул қилишга фақат ер участкаси олиб қўйилиши режалаштирилаётган манфаатдор шахслар билан очиқ муҳокама ўтказилганидан, шунингдек, фойда ва харажатлар баҳоланганидан кейин йўл қўйилади.

34.  Ўз.Р. Вазирлар Маҳкамасининг Вазирлар Маҳкамасининг 2019 йил 16 ноябрдаги 911-сон қарори билан тасдиқланган “Ер участкалари олиб қўйилиши ва олиб қўйилаётган ер участкасида жойлашган кўчмас мулк объектлари мулкдорларига компенсация бериш тартиби тўғрисида”ги Низомнинг 2-бандига кўра давлат ва жамоат эҳтиёжлари учун ер участкаларини олиб қўйишга фақат қуйидаги мақсадларда йўл қўйилади:

1. Мудофаа ва давлат хавфсизлиги, муҳофаза этиладиган табиий ҳудудлар эҳтиёжлари, эркин иқтисодий зоналарни ташкил қилиш ва уларнинг фаолият юритиши учун ерларни бериш;

2. Халқаро шартномалардан келиб чиқадиган мажбуриятларни бажариш; 
3. Фойдали қазилмалар конларини аниқлаш ва қазиб чиқариш;

4. Автомобиль йўллари ва темир йўллар, аэропортлар, аэродромлар, аэронавигация объектлари ва авиатехника марказлари, темир йўл транспорти объектлари, кўприклар, метрополитенлар, туннеллар, энергетика тизими объектлари ва электр узатиш тармоқлари, алоқа тармоқлари, космик фаолият объектлари, магистрал қувурлар, муҳандислик-коммуникация тармоқларини қуриш (реконструкция қилиш);

5. Аҳоли пунктлари бош режаларини Ўзбекистон Республикаси Давлат бюджети маблағлари ҳисобига объектлар қуриш қисмида ижро этиш, шунингдек, қонунлар ва Ўзбекистон Республикаси Президенти қарорларида тўғридан-тўғри назарда тутилган бошқа ҳоллар.  (Низомнинг 3-§да (16-21-бандлар) ҳудудни ривожлантириш ва архитектура қиёфасини яхшилашга қаратилган инвестиция лойиҳаларини амалга ошириш бўйича ҳужжатларни тайёрлаш тартиби алоҳида келтирилган).
35.   Низомнинг 38, 39, 43-бандларига кўра, Қорақалпоғистон Республикаси Вазирлар Кенгаши, вилоятлар ва Тошкент шаҳар ҳокимликлари маҳаллий бюджетининг қўшимча маблағларининг сарфланишида компенсация тўлаб бериш устувор харажат ҳисобланади. Ер участкалари давлат ва жамоат эҳтиёжлари учун олиб қўйилганда, компенсация Қорақалпоғистон Республикаси Вазирлар Кенгаши, Тошкент шаҳар, вилоятлар ёки туман (шаҳар) ҳокимликлари томонидан тегишли марказлаштирилган жамғарма маблағлари ва қонунчиликда тақиқланмаган бошқа манбалар ҳисобига берилади. Бузиб ташланадиган кўчмас мулк объектини сотиб олган мулкдор мазкур Низомга мувофиқ тузилган Келишувдан келиб чиқувчи аввалги мулкдорнинг ҳуқуқ ва мажбуриятлари бўйича ҳуқуқий ворис ҳисобланади.
36.  Низомнинг 41, 42-бандларига кўра, қуйидагилар компенсация қилиб берилади:

а) олиб қўйилган ер участкасида жойлашган кўчмас мулк объектларининг бозор қиймати;

б) олиб қўйилган ер участкасига бўлган ҳуқуқнинг бозор қиймати;

в) кўчириш, шу жумладан, бошқа кўчмас мулк объектини вақтинчалик олиш билан боғлиқ харажатлар;

г) жисмоний ва юридик шахсларнинг бой берилган фойдаси;

д) қонун ҳужжатларида ёки Келишувда назарда тутилган бошқа харажатлар ва зарарлар.

       Ўзбошимчалик билан қурилган уй-жой, ишлаб чиқариш ва бошқа бинолар ва иншоотларнинг қиймати ҳам қопланиши лозим.

      Бериладиган компенсация турлари:

а) пул маблағлари;

б) бошқа кўчмас мулк объектини мулк қилиб бериш;
г) Келишувда назарда тутилган компенсациянинг бошқа турлари.
37.  Низомнинг 42-бандига кўра, бузиб ташланган кўчмас мулк ўрнига янги қурилаётган кўчмас мулк объекти бериш муддати бошқа кўчмас мулк объекти вақтинча фойдаланишга берилган кундан бошлаб 24 ойдан ошмаслиги керак. Агар кўрсатилган муддатда янги кўчмас мулк объекти берилмаса, ташаббускор мулкдорга ҳар бир кечиктирилган кун учун 0,01 фоиз миқдорида жарима тўлайди. Бунда жарима миқдори бузиб ташланган кўчмас мулк объекти қийматининг 50 фоизидан ошиб кетмаслиги лозим. Компенсация сифатида мулк тақдим этилиши назарда тутилган Келишув қонун ҳужжатларида назарда тутилган ҳолларда давлат рўйхатидан ўтказилиши лозим.
38.   Низомнинг 47-50-бандларига кўра, олиб қўйилиши режалаштирилаётган ер участкасида жойлашган кўчмас мулк объектлари мулкдорларнинг 75 фоизидан ёзма розилиги олинганда (Келишув тузилганда), бироқ қолган мулкдорларнинг розилигини олиш имкони бўлмаганда (Келишувга эришилмаганда) ташаббускор уларнинг кўчмас мулк объектларини мажбурий сотиб олиш тўғрисидаги даъво билан судга мурожаат қилишга ҳақли. Бунда, розилик бермаган (Келишувга эришилмаган) мулкдорларга бериладиган компенсация миқдори, турлари ва муддати суд тартибида белгиланади.

     Олиб қўйилиши режалаштирилган ер участкасида жойлашган кўчмас мулк объектининг мулкдори (агар турар жой бўлса, шунингдек, ушбу манзилда рўйхатдан ўтган оила аъзолари) бўлмаган тақдирда, ташаббускор уларни излаш учун барча зарур чораларни кўради.

     Агар 1 йил мобайнида мулкдорни излаб топиш имкони бўлмаса, инвестор Қорақалпоғистон Республикаси Вазирлар Кенгаши, вилоятлар ва Тошкент шаҳар ёки туманлар (шаҳар) ҳокимликларига ушбу кўчмас мулк объектини эгасиз деб эътироф этиш ва ушбу кўчмас мулк объектини давлат мулкига ўтказиш тўғрисидаги ариза билан судга мурожаат қилиши сўраб мурожаат қилиши мумкин.

     Кўчмас мулк объектини эгасиз деб эътироф этиш ва ушбу кўчмас мулк объектини давлат мулкига ўтказиш тўғрисидаги ариза билан судга мурожаат этиш қонун ҳужжатларида белгиланган тартибда амалга оширилади.

39. Низомнинг 61-63-бандларига кўра, Қорақалпоғистон Республикаси Жўқорғи Кенгеси ёки тегишли халқ депутатлари Кенгашлари томонидан ер участкасини олиб қўйилиши ёҳуд олиб қўйилишини рад этилиши ҳамда Қорақалпоғистон Республикаси Вазирлар Кенгаши Раиси, вилоятлар ва Тошкент туман (шаҳар) ҳокимларининг кўчмас мулк объектларини бузиб ташлаш тўғрисидаги қарорлари устидан суд тартибида шикоят қилиниши мумкин.
      Низо келиб чиққан тақдирда, ушбу низо бўйича суднинг қарори қонуний кучга киргунга қадар ер участкаси олиб қўйилиши тўғрисидаги қарор ҳамда олиб қўйилаётган ер участкасида жойлашган кўчмас мулк объектларини бузиб ташлаш тўғрисидаги қарор қабул қилинишига йўл қўйилмайди.
40.  Низомнинг 64-66-бандларига кўра, ушбу Низом талабларига риоя этилмаган ҳолда ер участкалари олиб қўйилишига ҳамда кўчмас мулк объектлари бузиб ташланишига йўл қўйилмайди. Низом ижросини назорат қилиш прокуратура органлари томонидан амалга оширилади. Жисмоний ва юридик шахсларга давлат органи (мансабдор шахс)нинг ноқонуний маъмурий ҳужжати қабул қилиниши оқибатида етказилган зарар давлат томонидан, 1-навбатда тегишли органларнинг бюджетдан ташқари маблағлари ҳисобига қопланади, кейинчалик айбдор шахсдан регресс тартибида ундириб олинади.
41.  Ўз.Р. МЖТКнинг 2411-моддасига кўра, назорат қилувчи, ҳуқуқни муҳофаза қилувчи ҳамда бошқа давлат органининг ва давлат ташкилотининг мансабдор шахси ёки хизматчиси томонидан хусусий мулкдорларнинг ҳуқуқларини бузиш йўли билан уларга зарар етказиш, яъни мулк ҳуқуқини қонунга хилоф равишда чеклаш ва (ёки) ундан маҳрум қилиш, хусусий мулкка тажовуз қилиш, номақбуллиги олдиндан аён бўлган шартларни мулкдорга мажбуран қабул қилдириш, шу жумладан мол-мулкни ёки мулкий ҳуқуқларни топширишни асоссиз равишда талаб қилиш, шунингдек мулкдорнинг мулкини олиб қўйиш ёхуд уни ўз мол-мулкига бўлган ҳуқуқидан воз кечишга мажбурлаш, оз миқдордаги талон-торож аломатлари мавжуд бўлмаган тақдирда, — базавий ҳисоблаш миқдорининг 40 бараваридан 80 бараваригача миқдорда жарима солишга сабаб бўлади.
	ФОЙДАЛАНИШ УЧУН ЎҚУВ-МОДДИЙ РЕСУРСЛАР

1.  Асосий адабиётлар:


	1. И.А.Каримов. Мамлакатимизда демократик ислоҳотларни янада чуқурлаштириш ва фуқаролик жамиятини ривожлантириш концепцияси. –Тошкент: Ўзбекистон, 2010.

	2. Ш.М.Мирзиёев. Танқидий таҳлил, қатъий тартиб-интизом ва шахсий жавобгарлик – ҳар бир раҳбар фаолиятининг кундалик қоидаси бўлиши керак. –Тошкент: Ўзбекистон, 2017. 



	2.  Норматив-ҳуқуқий ҳужжатлар:


	1. Ўзбекистон Республикасининг Конституцияси. –Тошкент: Ўзбекистон, 2014 (2017 йил 29 августгача (ЎРҚ-439) бўлган ўзгартиш ва қўшимчалар билан). 

	2. Ўзбекистон Республикасининг Фуқаролик кодекси. –Тошкент: Адолат, 2014 (2018 йил 18 апрелгача (ЎРҚ-446) бўлган ўзгартиш ва қўшимчалар билан).

	3. Ўзбекистон Республикасининг Уй-жой кодекси (2019 йил 1 январгача бўлган ўзгартиш ва қўшимчалар билан).

	4. Ўзбекистон Республикасининг “Прокуратура тўғрисида”ги Қонуни (янги таҳрири) Тошкент: Адолат, 2014 (2018 йил 4 апрелгача (ЎРҚ-470) бўлган ўзгартиш ва қўшимчалар билан).

	5. Ўзбекистон Республикасининг “Судлар тўғрисида”ги Қонуни (янги таҳрири) Тошкент: Адолат 2014 (2017 йил 12 апрелгача (ЎРҚ-428) бўлган ўзгартиш ва қўшимчалар билан).

	6. Ўзбекистон Республикасининг «Мулкчилик тўғрисида» 1990 йил 31 октябрдаги Қонуни.

	7. Ўзбекистон Республикасининг «Хусусий мулкни ҳимоя қилиш ва мулкдорлар ҳуқуқларининг кафолатлари тўғрисида» 2012 йил 24 сентябрдаги Қонуни.

	8. Ўзбекистон Республикаси Президентининг “Тадбиркорлик субъектларининг ҳуқуқлари ва қонуний манфаатларини ҳимоя қилиш тизимини янада такомиллаштириш чора-тадбирлари тўғрисида” 2018 йил 27 июлдаги ПФ-5490-сон Фармони.

9. Ўзбекистон Республикаси Президентининг “Тадбиркорлик фаолиятининг жадал ривожланишини таъминлашга, хусусий мулкни ҳар томонлама ҳимоя қилишга ва ишбилармонлик муҳитини сифат жиҳатидан яхшилашга доир қўшимча чора-тадбирлар тўғрисида” 2016 йил 5 октябрдаги ПФ-4848-сон Фармони.

10. Ўзбекистон Республикаси Президентининг “Ўзбекистон Республикаси Президентининг баъзи фармонларига ўзгартишлар киритиш тўғрисида” 2005 йил 20 сентябрдаги ПФ–3661-сон Фармони.

11. Ўзбекистон Республикаси Вазирлар Маҳкамасининг “Давлат ва жамият эҳтиёжлари учун ер участкаларининг олиб қўйилиши муносабати билан жисмоний ва юридик шахсларга етказилган зарарларни қоплаш тартиби тўғрисида Низомни тасдиқлаш ҳақида” 2006 йил 29 майдаги 97-сон қарори.

	12. Ўзбекистон Республикаси Вазирлар Маҳкамасининг “Давлат ва жамият эҳтиёжлари учун ер участкаларининг олиб қўйилиши муносабати билан жисмоний ва юридик шахсларга етказилган зарарларни қоплаш бўйича марказлаштирилган жамғармалар маблағларини шакллантириш ва улардан фойдаланиш тартиби тўғрисида низомни тасдиқлаш ҳақида” 2018 йил 26 декабрдаги 1047-сон қарори.

	13. Ўзбекистон Республикаси Вазирлар Маҳкамасининг “Қарздор ва унинг оиласининг нормал турмуш кечириши учун зарур бўлган, ижро ҳужжатлари бўйича ундирув қаратилиши мумкин бўлмаган уй анжомлари ва жиҳозлари, кийимлар ҳамда бошқа буюмлар Рўйхатини тасдиқлаш ҳақида” 2009 йил 14 апрелдаги 110-сон қарори.

	

	3.  Ўзбекистон Республикаси Бош прокурорининг буйруқлари:



	1.  Ўзбекистон Республикаси Бош прокурорининг 17.11.2015 йилдаги “Судларда фуқаролик ишлари кўрилишида прокурор иштирокининг самарадорлигини янада ошириш тўғрисида”ги 124-сон буйруғи.

	2.  Ўзбекистон Республикаси Бош Прокурорининг 17.11.2015 йилдаги “Иқтисодий судларда ишлар кўрилишида прокурор иштирокининг самарадорлигини янада ошириш тўғрисида”ги 125-сонли буйруғи.



	4.  Қўшимча адабиётлар:



	1.  Суханов Е.А. Лекции о праве собственности. –М., Юр.лит., 1991. 

	2.  Муаллифлар жамоаси. Ўзбекистон Республикаси Фуқаролик кодексига шарҳ. 1-жилд. –Т.: Vektor-press, 2010.

	3.  Муаллифлар жамоаси. Ўзбекистон Республикаси Фуқаролик кодексига шарҳ. 2-жилд. –Т.: Vektor-press, 2010.

	4.  Ҳ.Р.Раҳмонқулов. Фуқаролик ҳуқуқи муаммолари. –Т.: Адолат, 2010.

	5. Ҳ.Раҳмонқулов. Битимлар. –Т.: Адолат, 2010.

	6. К.Синдоров. Қишлоқ хўжалиги соҳасидаги шартномалар.
 –Т.: Янги аср авлоди, 2003.

	7.  О.Оқюлов. Фуқаролик ҳуқуқий жавобгарлик моҳияти, тушунчаси, тавсифи ва асослари // Ўзбекистон Республикаси Олий суди ахборотномаси. 2015. №2. –Б.13-16.

	8.  И.Насриев. Шахсий номулкий ҳуқуқларни амалга ошириш ва муҳофаза қилишнинг фуқаролик-ҳуқуқий муаммолари. –Т.: Ғафур Ғулом нашриёти, 2006. 

	9. Н.Имомов, В.Эргашев. Кўчмас мулк объектлари. –Т.: ТДЮУ, 2016.

5. Электрон таълим ресурслари:



	1.  www.prokuratura.uz

	2.  www.lex.uz

	3.  www.ziyo.net

	4.  www.supcourt.uz 

	5.  www.norma.uz

	6.  www.yurida.uz

	7.  www.chamber.uz


